
Kuvendi i Federatës së Ragbit të Kosovës, duke u mbështetur në nenin 19 të Statutit të Federatës së Ragbit 

të Kosovës (në tekstin e mëtutjeshëm: "Statuti"), si dhe në zbatim të dispozitave të Ligjit në fuqi për Lirinë 

e Asociimit në Organizata Joqeveritare dhe të Ligjit në fuqi për Sport, në mbledhjen e mbajtur më 

07.02.2026, miraton këtë: 

 

RREGULLORE  MBI ORGANIZIMIN DHE PUNËN E 
KËSHILLIT MBIKËQYRËS 

TË FEDERATËS SË RAGBIT TË KOSOVËS 

 

KREU I - DISPOZITAT E PËRGJITHSHME 

Neni 1 — Objekti dhe Qëllimi 

1.1 Kjo rregullore rregullon organizimin e brendshëm, mënyrën e funksionimit, procedurat e vendimmarrjes 

dhe ushtrimin e kompetencave mbikëqyrëse të Këshillit Mbikëqyrës (në tekstin e mëtutjeshëm: "Këshilli") 

të Federatës së Ragbit të Kosovës (në tekstin e mëtutjeshëm: "FRK" ose "Federata"), në pajtim me Statutin 

e FRK-së dhe dispozitat ligjore në fuqi. 

 

1.2 Kjo rregullore ka si qëllim të sigurojë ushtrimin e pavarur, të ligjshëm dhe efektiv të funksionit 

mbikëqyrës, duke garantuar llogaridhënien institucionale të organeve të FRK-së ndaj Kuvendit, si organi më 

i lartë qeverisës i Federatës. 

Neni 2 — Natyra dhe Pozita Institucionale 

2.1 Këshilli Mbikëqyrës është organi i pavarur i kontrollit financiar dhe administrativ të FRK-së, i themeluar 

dhe i rregulluar me nenin 20 të Statutit. Ai nuk bën pjesë në strukturën ekzekutive të Federatës dhe ushtron 

funksionin e vet me pavarësi të plotë nga Bordi Ekzekutiv, Presidenti dhe organet e tjera operative të FRK-

së. 

 

2.2 Këshilli i raporton drejtpërdrejt Kuvendit të FRK-së dhe i përgjigjet vetëm atij për ushtrimin e mandatit 

të tij. Asnjë organ tjetër i FRK-së nuk ka të drejtë të ndërhyjë, të kufizojë ose të drejtojë punën e Këshillit 

Mbikëqyrës. 

Neni 3 — Parimet e Punës 

3.1 Këshilli Mbikëqyrës ushtron funksionin e vet në zbatim të parimeve vijuese, të cilat janë të detyrueshme 

për çdo anëtar të Këshillit: 

a)  Parimi i ligjshmërisë — Këshilli mbikëqyrë zbatimin e Statutit, akteve normative të FRK-së dhe 

legjislacionit kosovar në fuqi; çdo veprim ose mosveprim i organeve të FRK-së vlerësohet në raport 

me rendin juridik të zbatueshëm. 

b)  Parimi i efikasitetit — Këshilli kryen funksionin e vet në mënyrë të shpejtë dhe të organizuar, duke 

shmangur vonesa të pajustifikuara që mund të cenojnë interesat e Federatës. 

c)  Parimi i ekonomicitetit — Këshilli vlerëson nëse burimet financiare dhe materiale të FRK-së 

administrohen në mënyrë efikase, ekonomike dhe në përputhje të plotë me destinimin e tyre të 

miratuar. 

d)  Parimi i pavarësisë — Anëtarët e Këshillit ushtrojnë funksionin e tyre pa qenë nën ndikimin e asnjë 

organi, personi ose interesi të veçantë, duke vepruar ekskluzivisht në interes të FRK-së dhe 

anëtarësisë së saj. 

e)  Parimi i transparencës — Këshilli mban dhe arkivon dokumentacionin e vet zyrtar dhe siguron qasjen 

e organeve kompetente në rezultatet e punës mbikëqyrëse. 

 

KREU II - PËRBËRJA, ZGJEDHJA DHE MANDATI 

Neni 4 — Përbërja e Këshillit Mbikëqyrës 

4.1 Këshilli Mbikëqyrës përbëhet nga tre (3) anëtarë, të cilët zgjidhen nga Kuvendi i FRK-së nga radhët e 

anëtarësisë, sipas procedurave të parashikuara në Statutin e FRK-së dhe në rregulloret e brendshme të 

Kuvendit. 

 

4.2 Anëtarët e Këshillit nuk mund të jenë njëkohësisht anëtar i ndonjë organi tjetër të FRK-së,,të njëjtit 
duhet të kenë njohuri të mjaftueshme dhe të verifikueshme në fushën financiare dhe/ose juridike, duke 
qenë kjo kusht thelbësor për ushtrimin e kompetencave mbikëqyrëse të parashikuara me këtë rregullore.  

Neni 5 — Kufizimet e Anëtarësimit 

5.1 Anëtari i Këshillit Mbikëqyrës nuk mund të jetë njëkohësisht anëtar i ndonjë organi tjetër të FRK-së, 

anëtar i Bordit Ekzekutiv, Presidenti, nënpresidenti, Sekretar i Përgjithshëm, anëtar i ndonjë komisioni të 

Bordit, ose person i punësuar pranë FRK-së. 

 

5.2 Personat e dënuar me vendim të formës së prerë për vepër penale nuk mund të zgjedhën si anëtarë të 

Këshillit. Kushtet e papajtueshme të parashikuara në këtë nen janë të detyrueshme dhe mungesa e tyre 

përbën shkak për shpallje të mandatit të pavlefshëm. 

Neni 6 — Kryetari i Këshillit Mbikëqyrës 

6.1 Anëtarët e Këshillit zgjedhin mes veti Kryetarin e Këshillit Mbikëqyrës me shumicë të thjeshtë votash, 

në mbledhjen e parë të Këshillit pas konstituimit të tij. Zgjedhja e Kryetarit dokumentohet me procesverbal 

dhe njoftohet zyrtarisht pranë Bordit dhe Sekretarit të Përgjithshëm. 

 

6.2 Kryetari i Këshillit Mbikëqyrës ka të drejtat dhe detyrat e mëposhtme: 

a)  organizon dhe konvokon mbledhjet e Këshillit Mbikëqyrës, duke hartuar rendin e ditës dhe siguruar 

dërgimin e ftesave brenda afateve të parashikuara; 

b)  kryeson mbledhjet e Këshillit Mbikëqyrës dhe drejton procedurën e diskutimit dhe vendimmarrjes; 

c)  kujdeset për sigurimin e transparencës dhe pavarësisë në punën e Këshillit Mbikëqyrës; 

d)  nënshkruan raportet, vendimet dhe të gjitha aktet zyrtare të Këshillit Mbikëqyrës; 

e)  përfaqëson Këshillin Mbikëqyrës para Kuvendit, Bordit Ekzekutiv dhe organeve të tjera të FRK-së; 

dhe 

f)  kryen detyra të tjera të parashikuara me këtë rregullore ose të besuara nga Kuvendi. 

Neni 7 — Mandati dhe Ndërprerja e tij 

7.1.  Mandati i anëtarëve të Këshillit Mbikëqyrës zgjat katër (4) vjet, me mundësi rizgjedhjeje edhe për një 

(1) mandat shtesë. Asnjë anëtar nuk mund të mbajë funksionin e anëtarit të Këshillit për më shumë se 

dy (2) mandate të plota radhazi. 

 

7.2.  Mandati i anëtarit të Këshillit Mbikëqyrës ndërpritet para afatit ligjor në rastet e mëposhtme: 

a)  me dorëheqjen e shkruar të anëtarit, e cila ka efekt nga data e pranimit nga Kryetari i Këshillit ose, 

në mungesë të tij, nga Sekretari i Përgjithshëm; 

b)  me shkarkimin nga Kuvendi i FRK-së, me shumicë të thjeshtë votash; 

c)  me ndërrimin jetë të anëtarit; 

d)  me hyrjen në fuqi të vendimit penal dënues ndaj anëtarit; 

e)  kur anëtari nuk plotëson më kushtet e papajtueshmërisë sipas nenit 5 të kësaj rregulloreje; dhe 

f)  në rastet e tjera të parashikuara me Statut dhe legjislacionin e zbatueshëm. 

 

7.3.  Kur mandati i anëtarit ndërpritet para afatit, Kuvendi i FRK-së zgjedh anëtarin zëvendësues në 

mbledhjen e parë të radhës. Anëtari zëvendësues ushtron mandatin vetëm për periudhën e mbetur 

deri në fund të ciklit të Këshillit të atëçastshëm. 

 

KREU III - KOMPETENCAT DHE FUSHËVEPRIMI 

Neni 8 — Kompetencat Mbikëqyrëse 

8.1 Këshilli Mbikëqyrës ushtron kompetencat e mëposhtme, të cilat janë ekskluzive dhe nuk mund t'i 

delegohen asnjë organi tjetër të FRK-së: 

a)  mbikëqyrja e zbatimit të Statutit të FRK-së, akteve normative të brendshme dhe legjislacionit kosovar 

të zbatueshëm nga të gjitha organet, strukturat dhe personat e autorizuar të Federatës; 

b)  kontrolli i gjendjes materialo-financiare të FRK-së, duke përfshirë verifikimin dhe shqyrtimin 

sistematik të llogarive, regjistrave financiarë, dokumentacionit financiar dhe pasqyrave bankare. 

c)  vlerësimi i pajtueshmërisë së obligimeve kontraktuese me vendimmarrjen e Kuvendit dhe Bordit 

Ekzekutiv; 

d)  analiza e realizimit të planit financiar vjetor në raport me buxhetin e aprovuar nga Kuvendi; 

e)  mbikëqyrja e administrimit dhe shfrytëzimit të pasurisë së Federatës, duke verifikuar nëse prona 

dhe aktivet e FRK-së menaxhohen sipas destinacionit dhe interesit të Federatës; 

f)  kontrolli i zbatimit të vendimeve, konkluzioneve dhe akteve të tjera juridike të organeve të FRK-së; 

dhe 

g)  kryerja e detyrave të tjera mbikëqyrëse që ia beson Kuvendi i FRK-së me vendim të posaçëm. 

Neni 9 — E Drejta e Qasjes dhe Bashkëpunimi Institucional 

9.1.  Bordi Ekzekutiv, Presidenti, Sekretari i Përgjithshëm dhe të gjitha organet e tjera, strukturat, 

komisionet dhe personat e autorizuar të FRK-së janë të detyruar t'i mundësojnë Këshillit Mbikëqyrës 

qasje të pakufizuar dhe të menjëhershme në të gjitha dokumentet, të dhënat financiare, kontratat, 

procesverbalet dhe çdo informacion tjetër të nevojshëm për ushtrimin e funksionit mbikëqyrës. 

9.2.  Refuzimi ose pengimi i qasjes së Këshillit Mbikëqyrës në dokumentacionin zyrtar të FRK-së përbën 

shkelje të rëndë të Statutit dhe trajtohet si çështje disiplinore nga organi kompetent i Federatës. 

9.3.  Këshilli Mbikëqyrës mund të kërkojë, me vendim të shumicës së anëtarëve të tij, raporte dhe sqarime 

me shkrim nga çdo organ, person i autorizuar ose punonjës i FRK-së. Afati i dorëzimit të raportit të 

kërkuar nuk mund të jetë më i gjatë se pesëmbëdhjetë (15) ditë kalendarike nga pranimi i kërkesës, 

përveç nëse Këshilli përcakton ndryshe. 

Neni 10 — Raportet dhe Komunikimi Zyrtar 

10.1.  Këshilli Mbikëqyrës informon Bordin Ekzekutiv të FRK-së për çdo parregullsi ose shkelje të konstatuar 

gjatë ushtrimit të kompetencave mbikëqyrëse, duke dërguar njoftim me shkrim brenda shtatë (7) 

ditëve kalendarike nga konstatimi. 

10.2.  Këshilli Mbikëqyrës i raporton Kuvendit të FRK-së, të paktën një herë në vit, me raport të plotë të 

shkruar mbi gjetjet, vlerësimet dhe rekomandimet e tij. Raporti vjetor i Këshillit shqyrtohet si pikë e 

detyrueshme e rendit të ditës së Mbledhjes së Përgjithshme Vjetore të Kuvendit. 

10.3.  Kur Këshilli konstaton shkelje të rëndë të ligjshmërisë ose parregullsi financiare thelbësore, ai është i 

detyruar të njoftojë Presidentin e FRK-së pa vonesa, dhe të iniciojë mbledhjen e jashtëzakonshme të 

Këshillit brenda shtatë (7) ditëve kalendarike nga konstatimi. 

10.4.  Vendimet, raportet dhe të gjitha aktet e Këshillit Mbikëqyrës ruhen si dokumentacion zyrtar në arkivin 

e FRK-së dhe janë të qasshme për Kuvendin. 

 

KREU IV - MBLEDHJET E KËSHILLIT MBIKËQYRËS 

Neni 11 — Thirrja dhe Frekuenca e Mbledhjeve 

11.1.  Këshilli Mbikëqyrës mban mbledhje sipas nevojës, por jo më rrallë se katër (4) herë në vit, në 

përputhje me kërkesat që burojnë nga ushtrimi i kompetencave mbikëqyrëse dhe funksionimit të 

rregullt të Federatës. 

11.2.  Mbledhja e Këshillit Mbikëqyrës thirret dhe kryesohet nga Kryetari i Këshillit. Kryetari është i detyruar 

të thërrasë mbledhje të jashtëzakonshme brenda pesë (5) ditëve kalendarike kur: 

a)  konstaton parregullsi ose indicie të shkeljeve thelbësore të Statutit ose akteve normative të FRK-së; 

ose 

b)  Kuvendi ose Bordi Ekzekutiv i paraqet Këshillit kërkesë me shkrim për ushtrimin e mbikëqyrjes mbi 

çështje të caktuar. 

11.3.  Ftesa për mbledhje të rregullt, bashkë me rendin e ditës dhe materialet shoqëruese, i dërgohet secilit 

anëtar jo më vonë se shtatë (7) ditë kalendarike para datës së mbledhjes. Në raste urgjente, afati i 

njoftimit mund të reduktohet, me kusht që të gjithë anëtarët të konfirmojnë marrjen e ftesës. 

 

Neni 12 — Prania dhe Kuorumi 

12.1.  Prania e të gjithë anëtarëve të Këshillit Mbikëqyrës në mbledhje është e detyrueshme. Anëtari i cili 

nuk mund të marrë pjesë në mbledhje është i detyruar ta njoftojë Kryetarin me shkrim para datës së 

mbledhjes, duke shënuar arsyen e mosardhjes. 

12.2.  Këshilli Mbikëqyrës punon dhe vendos në mënyrë të plotfuqishme kur janë prezentë të gjithë tre (3) 

anëtarët e tij. Mbledhja nuk mund të mbahet me mungesën e një ose më shumë anëtarëve, përveç 

rasteve kur Statuti ose ligji e parashikojnë ndryshe. 

12.3.  Mungesa e pajustifikuar nga mbledhjet e Këshillit Mbikëqyrës dokumentohet dhe, kur tejkalon dy (2) 

raste radhazi brenda vitit, Kryetari e njofton Kuvendin, i cili mund të vendosë ndërhyrje sipas 

kompetencave statutore. 

Neni 13 — Mënyra e Punës dhe Procesverbali 

13.1.  Mbledhjet e Këshillit Mbikëqyrës zhvillohen sipas rendit të ditës të aprovuar. Çdo pikë e rendit të 

ditës shqyrtohet veçmas dhe sipas radhitjes së miratuar nga Kryetari. Rendi i ditës mund të plotësohet 

me propozim të çdo anëtari. 

13.2.  Për çdo mbledhje të Këshillit Mbikëqyrës mbahet procesverbal i detajuar. Procesverbali duhet të 

pasqyrojë me saktësi pikët e shqyrtuara, diskutimet kryesore, votat e çdo anëtari dhe vendimet e marra.  

13.3.  Procesverbali nënshkruhet nga Kryetari dhe procesmbajtësi i caktuar. Procesverbali miratohet në 

fillim të mbledhjes vijuese të Këshillit dhe depozitohet në arkivin zyrtar të FRK-së, i cili administrohet 

nga Sekretari i Përgjithshëm. 

13.4.  Detyrat administrativo-teknike që mbështesin punën e Këshillit Mbikëqyrës — përfshirë trajtimin e 

korrespondencës, arkivimin dhe koordinimin logjistik të mbledhjeve — kryhen nga Sekretari i 

Përgjithshëm i FRK-së ose nga zyrtari administrativ i caktuar nga ai/ajo. 

 

KREU V - VENDIMMARRJA 

Neni 14 — Aktet e Këshillit Mbikëqyrës 

Në mbledhjet e veta, Këshilli Mbikëqyrës nxjerr aktet juridike të mëposhtme: 

a)  Vendime — për çështje zyrtare të kompetencës mbikëqyrëse që kërkojnë pozicion detyrues; 

b)  Raporte — dokumente të analizës dhe vlerësimit drejtuar Kuvendit dhe Bordit; 

c)  Konkluzione — qëndrime të arsyetuara mbi çështje specifike të kontrollit; dhe 

d)  Rekomandime dhe propozime — sugjerime drejtuar organeve kompetente për ndërhyrje 

korrektuese. 

Neni 15 — Procedura e Votimit dhe Shumica e Kërkuar 

15.1.  Vendimet e Këshillit Mbikëqyrës miratohen me shumicën e votave të të gjithë anëtarëve të tij. 

Meqenëse kuorumi kërkon praninë e tre (3) anëtarëve, çdo vendim kërkon minimalisht dy (2) vota pro. 

15.2.  Votimi zhvillohet me votim të hapur, përveç rasteve kur Kuvendi ose Këshilli vetë, me vendim unanim, 

vendos votim të fshehtë për çështje të caktuara. 

